
Hoe weet ek wat wie regtig in die Naam van die Here praat?
ŉ Preek deur dr. Jannie Erasmus
Die Gereformeerde Kerk Germiston
Liturgie

Votum en Groetseën

Ps  48:1,3,4 (2001) 

Geloofsbelydenis

Leerstellig

SB 12-3:1,2

Wet

Sb. 9-3:1,2

Gebed

Ps 34:1,2

Skriflesing en prediking

Gebed

Liefdegawe

Ps 33:2,5

Seëngroet

Skets

Teks: 1 Konings 13:18 (lees die hele 1 Konings 13)
In ons teks lees ons van ŉ man van God wat met die dood gestraf is omdat hy toegelaat het dat hy bedrieg word deur iemand wat voorgegee het om in die Naam van die Here te praat.  Hoe kan ek keer dat ek bedrieg word deur mense wat voorgee om in die Naam van die Here te praat?

Kom ons kyk na die foute wat die man van God gemaak het.  Die foute is dinge waarop hy nie ag geslaan het nie, maar moes ag op geslaan het.  Ons moet hierop ag slaan in ons lewens.

God se Woord weerspreek Homself nie.

Die man van God het in die teks groot aandeel gehad in sy eie dood.  Hy het immers self God se Woord gehad.  God self het aan hom gesê om nie te vertoef en by iemand te eet nie.  God verander nie sy Woord nie.  Die man van God het dit geweet maar nie daarop ag geslaan nie.  Dit is ŉ fout.

Wat is die karakter van die Woorddraer?

Die profeet wat die leuen vertel het se karakter is self onder verdenking.  Hy gee voor om God se Woord te ken, maar hy het homself nie uitgespreek teen die sondes van Jerobeam nie.  Die man van God luister dus na iemand wie se karakter onder verdenking is vir geestelike raad.  Dit is ŉ fout.

Wat is die gevolg (resultaat) van die boodskap wat jy hoor?

Die man van God het nie mooi nagedink aan die gevolge daarvan om by die ou profeet te eet nie.  Deur by die ou profeet te eet, het hy tafelgemeenskap met die profeet.  Sy optrede keur by implikasie die ou profeet se stilswye teen Jerobeam goed.  Die resultaat van sy optrede maak dat hy by implikasie sê Jereobeam is nie so sondig nie.  Dit is ŉ fout.
Preek
Geliefdes in ons Here Jesus Christus

Ons leef in ŉ wêreld met so baie teenstellings. Ons leef in ŉ wêreld wat min van die Here wil weet.  Maar teenoor hierdie verskynsel dat ons wêreld so min van die Here wil weet, is daar tog 
so baie geleenthede vir ons om na die Woord van die Here te luister:
· Daar is jou persoonlike stiltetyd en Bybellees.

· Daar is geleentheid om as huisgesinne saam Bybel te lees.

· Jy kom erediens toe om God se Woord te hoor.

· Jy woon miskien een van ons Bybelstudies by.

Maar buiten hierdie geleenthede, is daar ook nog vele ander geleenthede in die wêreld daarbuite om na God se Woord te luister:
· Daar is baie Christelike boeke in die mark.  Duisende skrywers skryf inspirerende boeke om ons in ons geloof op te bou.

· Elke dag is daar op die radio Christelike oordenkings.  Ja, en veral ons ouer mense doen baie moeite om na hierdie boodskappe, oordenking en preke te luister.

· By die skole is daar baiekeer die CSV wat Christelike boodskappe oordra.  Sommige skole het nog sg. kerkperiodes waar kinders deur hul dominees, pastore, priesters, rabbi’s en nog wat onderrig kan word.  
· By baie van ons se werke is daar Christelike kringetjies, Bybelstudiegroepe en nog wat.

Gemeente, oor hierdie geleenthede in die wêreld daarbuite om Christelike boodskappe te hoor, saam met medegelowiges te bid en mekaar te versterk, het ek gemengde gevoelens. 
Aan die een kant is ek dankbaar vir die geleenthede wat bestaan om so ook daar in ons geloof versterk te word.  

· Wat ŉ genade is dit nie vir baie om in die oggend met ŉ Christelike boodskap op die radio wakker te word nie!
· Wat ŉ genade is dit nie om Christelike boeke te kan koop en inspirerende en opbouende boodskappe te kan lees nie!

· Wat ŉ genade is dit nie om by die skool of die werk ook met ander Christen-gelowiges saam te staan en mekaar te kan opbou nie!

Ongelukkig is ek aan die ander kant ook baie onrustig oor al hierdie geleenthede in die wêreld daarbuite om boodskappe te hoor en opgebou te word in die geloof.  Dit rede daarvoor is dat ons so maklik verkeerde boodskappe kan hoor.  Ons kan maklik verkeerd opgebou word. Kom ek noem net drie voorbeelde:

· Vele van die sg. Christelike boeke in die mark (en dan verwys ek ook na boeke wat topverkopers is) word geskryf deur mense wat afwykende Christelike beskouings het.  Hulle verkondig dwaalleer in hulle boeke.  Ons lees die boeke en eet die dwaalleer soos soetkoek op.

· Baie van die radioboodskappe wat ons hoor is suiwer en reg.  Tog het ek self die afgelope weet op ŉ baie bekende radiostasie geluister na ŉ sogenaamd Christelike boodskap.  Die Bybel is nogal baie vaardig uitgelê en die twee leraars aan die woord het baie slim geklink.  Tog, het hulle verskriklike dwaalleer verkondig.  Die Bybel is verkeerd uitgelê en op ŉ stadium is blatante leuens oor God vertel.
· Oor die sg. kerkperiodes by sommige skole is ons dankbaar.  Maar die probleem is dat hierdie periodes vir die kinders vrywillig is.  Hulle kan na enige persoon gaan luister.  En die wat die lekkerste musiek speel, rolprente vertoon, of wat ook al, kry die meeste aftrek.  En dikwels is dit hier waar groot dwaalleer dan verkondig word.
Om ŉ verkeerde boodskap te hoor en dit te glo, is lewensgevaarlik... ... 
so moes ŉ baie dapper man van God in ons teks op die hardste moontlike manier uitvind.  Dit het hom sy lewe gekos!
Gemeente, die man van God in ons teks moes baie ernstig oor sy verhouding met die Here gewees het.  Kom ek verduidelik hoekom:
Dit tyd waarin hy geleef het, was ŉ baie moeilike tyd.  Dit is pas na die dood van koning Salomo.  Die twaalf stamme van Israel het in twee geskeur.  Twee stamme (Juda en Benjamin) het Salomo se seun Rehabeam hulle koning gemaak.  Dié twee stamme was nog ernstig daaroor om die Here op die regte manier in Jerusalem in die tempel te dien.

Tien stamme het egter weggebreek en Jerobeam hulle koning gemaak.  Jerobeam was bang dat die tien stamme egter steeds in die tempel en Jerusalem sou gaan aanbid.  Dan was daar altyd die moontlikheid dat hulle hom kon doodmaak en terugkeer na Rehabeam.  Om dit te keer het Jerobeam twee heiligdomme (in Bet-El en Dan onderskeidelik) opgerig.  Hier het hy die suiwer diens aan die Here vervang met ŉ afgodsdiens.  So het hy sy tien stamme op ŉ dwaalweg weg van die Here gelei – alles vir politieke gewin.
Nou, toe Jerobeam die heiligdom in Bet-El inwy, het die man van God van ons teks daar opgedaag en ŉ oordeelsboodskap oor die valse heiligdom en (by implikasie) oor Jerobeam uitgespreek. Dit was ŉ baie dapper daad.  Om uit Juda oor te gaan en die koning van ŉ ander land in sy heiligdom te gaan aanvat, sit nie in enige persoon se broek nie. Hy moes waarlik ernstig oor sy verhouding met die Here gewees het om te gaan en hierdie opdrag te gaan uitvoer!
Tog, hierdie man was oortuig dat dit is wat die Here wou hê.  Hy het God se boodskap gehad en hy het dit gaan uitvoer al moes hy sekerlik baie bang gewees het (ek sou baie bang gewees het).  Wat sou Jerobeam aan hom doen?
Ons het gelees hoedat die Here hom op wonderbaarlike wyse beskerm het.  Dit Here het hom in so ŉ mate beskerm dat koning Jerobeam se woede afgekoel het en hy die man selfs vir ete genooi het.  En let nou op!  Die man wys die ete-uitnodiging van die hand.  Hy gee ook die rede daarvoor in verse 8 en 9.  Daar staan.

8﻿Maar die man van God antwoord: “Al sou u my die helfte van u koninkryk aanbied, kan ek nie saam met u gaan nie. Ek kan in hierdie plek niks eet of selfs water drink nie, 9﻿want dit was die Here se bevel aan my: Jy mag daar niks eet nie en jy mag daar nie water drink nie; en jy mag nie met dieselfde pad terugkom as dié waarmee jy gegaan het nie!” 

Na hierdie woorde het die man in gehoorsaamheid aan die Here se bevel vertrek.
Ons het verder gelees hoedat ŉ ou profeet daar in Bet-El van die man se optrede gehoor het.  Hy het die man van God agternagesit en hom ook vir ete genooi.  In verse 16 en 17 het ons gelees dat die man van God ook aan die profeet bevestig het wat die Woord van die Here is: dat hy nie by hom sou kon gaan eet nie – dit was die uitdruklike bevel van die Here. 
Maar ten spyte hiervan, lieg die ou profeet nou vir die man van God.  Hy sê in ons kernvers aan die man van God: “Ek is ook ’n profeet net soos jy, en ’n engel het op bevel van die Here vir my gesê: Bring hom terug na jou huis toe en laat hy iets eet en sy dors les!” 

En nou maak die man van God die fout van sy lewe.  Hy luister na hierdie verkeerde, dwaalboodskap en dit kos hom sy lewe!
Gemeente, as die Here wil, gaan ek volgende week in die prediking aandag gee aan wat verder gebeur het.  Kom ons kyk vanoggend net na drie foute wat hierdie man van God gemaak het.  Hy het drie foute gemaak wat hom sy lewe gekos het.  Ons kan ook hierdie foute in ons lewens maak en geestelik baie verwar word.  Ons kan selfs so verwar word dat ons selfs ons sekerheid oor ons redding deur Jesus alleen verloor.  
As ons weet van hierdie drie foute wat ons kan maak, dan kan ons onsself beskerm om self hierdie foute te maak..

Wat was die eerste fout wat die man gemaak het?

Die eerste fout wat die man gemaak het, was dat hy vergeet het dat God nooit sy Woord verander nie.  God is nie wispelturig nie.  Hy is nie een dag so en dan weer ŉ ander dag op ŉ ander manier nie.  As Hy iets gesê het, dan is dit so!
In sy brief aan die Galasiërs staan Paulus op dieselfde waarheid. Daar skryf hy: 

8﻿Maar al sou een van ons of selfs ’n engel uit die hemel aan julle ’n evangelie verkondig wat in stryd is met die evangelie wat ons aan julle verkondig het—﻿die vloek van God sal hom tref! 9﻿Ons het dit voorheen al gesê en ek sê dit nou weer: as iemand aan julle ’n evangelie verkondig wat in stryd is met die evangelie wat julle ontvang het—﻿die vloek van God sal hom tref! 

Hoekom kan Paulus hierdie kragtige dinge sê?
God verander nie.  Hy sal nie een dag so sê, en die volgende dag weer anders nie.  Ons mag nie iemand glo wat aan ons ŉ ander boodskap bring as die boodskap wat ons reeds het nie.  Selfs nie al is dit ŉ engel uit die hemel nie.

En hoe dikwels tref ons dit nie aan dat mense probeer voorgee dat hulle nuwe boodskappe van God deur engele gekry het nie.

· In ons teks lieg die ou profeet deur te sê ŉ engel het met hom gepraat.

· In baie opspraakwekkende boeke roem mense daarop dat hulle deur engele of selfs Jesus self, nuwe boodskappe gegee is.  Jesus sou dan aan hulle die hemel of die hel of iets dergeliks gewys het.

Gemeente, ons moet versigtig wees om hierdie mense te glo. Die man van God in ons teks het so ŉ persoon geglo en gesterf.  

Ons het God se boodskap in die Bybel.  God sê vir ons in die Bybel wat ons moet weet.  Ons hoef nie iets by die Bybel by te glo nie.

En as iemand vir ons iets sê wat in stryd is met die boodskap wat jy weet in die Bybel staan, moet so ŉ persoon nie glo nie.  Hierdie week het daardie sg. leraar in sy valse boodskap oor die radio gesê God breek sy beloftes.  God breek nooit sy beloftes nie.  God verander nie. God is ewig en altyd dieselfde. Sy Woord is ewig en altyd dieselfde.  Daarop kan ons reken!... ...

Wat was die tweede fout wat die man van God in ons teks gemaak het?

Die tweede fout wat hy gemaak het, was om te vergeet wat die karakter was van die man wat nou kamstig deur ŉ engel aangesê is om hom te nooi om by hom te kom eet.
Wat was die karakter van die ou profeet?

Die ou profeet se karakter was onder verdenking.  Hy bly in Bet-El en sê hy is ŉ ware profeet – met ander woorde hy sê ook dat hy ŉ man van God is.
Tog, hy spreek Jerobeam nie aan oor die afgodsheiligdom wat hy in Bet-El oprig nie.  Hy laat sy seuns selfs toe om die wyding van die heiligdom te gaan bywoon.  Moontlik is sy seuns selfs as priesters vir die afgodsheiligdom ingeseën.

Die man van God uit Juda moes hieraan gedink het.  As hierdie man daar in Bet-El God se werk gedoen het, dan sou dit nie vir hom nodig gewees het om uit Juda te kom om God se Woord te bring nie. Die man van God uit Juda moes hierdie geweet het, maar tog luister hy na die geestelike raad wat hierdie man hom gee, en hy gaan eet by hom.
Hoe dikwels lees ons nie boeke en aanvaar dit wat daarin staan vir die waarheid nie.  Maar wat is die karakter van die skrywer van die boek.  Wat is die karakter van die leraar wat oor die radio preek.
Baiekeer is dit baie moeilik om dit was te stel.  Moet daarom nie alles wat jy lees en hoor sommer vir soetkoek opeet en aanvaar nie. Toets die boodskap eers self, en besluit dan daaroor.  Ek is daarvan seker dat as die man van God uit Juda eers mooi oor hierdie uitnodiging deur die ou profeet sou nadink, dan sou hy die uitnodiging van die hand gewys het.

Aan die ander kant, as jy die karakter van ŉ persoon ken, en jy weet die persoon is regtig ŉ dienaar van die Here, en die persoon is suiwer in sy diens aan die Here, dan kan ŉ mens makliker die persoon glo.  Daarvoor is kerkverband baie behulpsaam.  Al ken jy nie die persoon fisies nie, maar jy weet die persoon is ŉ mede-Gereformeerde, dan weet jy jy kan makliker die boodskap aanvaar.  Jy ken immers die meganismes wat ons in die Gereformeerde Kerke in plek het om die suiwerheid van ons boodskappe te toets en te probeer verseker.  

Daarby, ons Geloofsbelydenisse oor hoe en wat ons glo die Here se boodskap aan ons is, is oor honderde jare geformuleer en getoets.  Jy weet dit is die waarheid omdat dit met die Woord van God ooreenstem.  Toets die boodskappe wat jy hoor (ook van Gereformeerdes – want ons maak ook foute) aan jou belydenis om vas te stel of jy die boodskap moet glo.
En as jy nie jou belydenis ken nie.  Leer dit ken.  Dit is agter in ons Psalmboeke te vind... ...

Wat was die derde fout wat die man van God gemaak het?

Die derde fout was dat hy nie mooi nagedink het aan die gevolge daarvan om te luister na die ou profeet nie – die nagevolge van die valse boodskap nie!
Ja, waarskynlik was die man van God op hierdie stadium baie honger en dors.  Die Here het immers gesê hy mag niks eet en drink nie.  Die ou profeet se uitnodiging móés baie aanloklik geklink het.  Dit was wat hy wóú hoor.  Dit neem egter nie weg dat die gevolge van sy optrede verrykend sou wees nie.
Immers, deur Jerobeam se ete-uitnodiging van die hand te wys en nie saam met Jerobeam te eet nie, het die man duidelik sy (en die Here) se afkeur van Jerobeam se sondes getoon.  Hy sou nie met Jerobeam assosieer nie.

Maar nou, deur saam met die ou profeet huis toe te gaan en by hom te eet, sou die man van God tafelgemeenskap met die ou profeet hê.  Dit sou lyk of hulle vriende is.  Dit sou lyk of hy nie die ou profeet se stilswye oor Jerobeam se sonde afkeur nie. Die resultaat van sy optrede maak dat ook hy by implikasie sê Jereobeam is nie so sondig nie.  
Geen wonder nie dat die Here moes hom met die dood straf om te wys dat die ou profeet én Jerobeam se optrede werklik afskuwelik en verkeerd is nie.

Gemeente, so dikwels sê mense dinge wat ons wil hoor.  Dan sê hulle dit nogal in die naam van die Here.  Nou onlangs lees ek in ŉ sg. Christelike tydskrif dat dit nie nodig is dat mense wat in ŉ seksuele verhouding wil verkeer, getroud moet wees nie.  Jy en jou maat moet net getrou aan mekaar wees en nie rondslaap met ander mense nie.  Onthou nou, hierdie word in die Naam van die Here gesê en baie van ons wil graag hierdie boodskap hoor.
Wat is die gevolge daarvan om na hierdie boodskap te luister en dit uitvoer?

· Ten eerste sondig jy, want dit is nie wat die Bybel leer nie.

· Ten tweede sit jy ŉ vraagteken agter jou redding – want die Bybel leer dat mense wat in sonde volhard, nie gered word nie (vgl. 1 Johannes 3:6).

· Ten derde verwar jy ook ander gelowiges wat nie soveel sekerheid het dat hierdie saak verkeerd is nie.

Daarom, wees versigtig wat die gevolge van jou dade gaan wees as jy uitvoering gee aan sg. geestelike boodskappe wat jy hoor.
Aanmoediging

Geliefdes, ons wil die Here in opregtheid dien.  Ons moet egter ook so versigtig wees om nie verwar te word deur dwaalleer nie.  Dwaalleer maak dat jy jou sekerheid dat jy in Jesus Christus gered is kan verloor.  Deur na verkeerde leraars te luister maak dat jy in die Here kan begin twyfel.  Jy kan begin twyfel of jy regtig ŉ kind van God is, al dien jy die Here volgens sy voorskrifte in die Bybel, en al glo jy in Jesus Christus.

Wees versigtig.  Moenie die drie foute maak wat die man van God in ons teks gedoen het nie.

· Onthou – God verander nooit sy Woord nie.  Wat in die Bybel staan, is vas.

· Ondersoek die karakter van hulle na wie se boodskappe jy luister.  Gebruik jou geloofsbelydenisse (die Heidelbergse Kategismus, die Nederlandse Geloofsbelydenis en die Dordtse Leerreëls) om die boodskappe te toets.

· Kyk na wat die gevolge sal wees as jy uitvoering gee aan die boodskap.
Deur die drie foute te voorkom waarna ons in hierdie preek geluister het, kan jy seker wees wat jy lees en hoor is ŉ boodskap van God.

AMEN

